Зәуреш Асылбекова 
Өмір жолы – өнеге  


Қазақстан ғылымына зор үлес қосқан жерлестеріміз Еренғайып Шайхутдинов пен Зейнолла Молдахметов биыл 85 жасқа толған мерейтойларын атап өтті. Жуырда олар облыс әкімі Құмар Ақсақаловтың шақыруымен туған өлкеге ат басын тіреді.

Химия саласы білгірлерін М.Қозыбаев атындағы Солтүстік Қазақстан мемлекеттік университетінің ұжымы ерекше құрметпен қарсы алды. Кездесуге қатысқан облыс әкімінің орынбасары Мадияр Қожахмет өңірімізден шыққан белгілі тұлғалармен кездесу игі дәстүрге айналып отырғанын айтты.

– Еренғайып Шайхутдинов пен Зейнолла Молдахметов – ТМД елдеріне белгілі ғалымдар. Олар өз өмірлерін химия ғылымы мен білім саласының дамуына арнады. Жеткен жетістіктері – баршамыз үшін мақтаныш, – деді Мадияр Қожахмет.

Еренғайып Шайхутдинов өңірімізде өткен өмір жолы жайында әңгімелеп берді. Оның балалық шағы Мағжан Жұмабаев ауданында өткен. Он жеті жасында білім қуып, Мәскеу қаласына аттанады. 1956 жылы М.Ломоносов атындағы химиялық технологиялар институтын, кейін осы оқу орнының аспирантурасын бітіреді. Еңбек жолын Қарағанды синтетикалық каучук зауытында бастаған. Бұл жерге ол өзі сұранып келген. Туған елге құлшынған жас жігіт зауыттағы алғашқы қазақ инженері болды. Осы жерде тәлімгерімен бірге алғашқы ғылыми жаңалықтарын аша бастайды. Олар кальций карбидынан кейінірек медицинада қолданыла бастаған ауруды басатын ацетилен дәрілік затын алды.

Еренғайып Мәлікұлы ұзақ жылдар бойы Қазақ мемлекеттік университетінде, Қазақ политехникалық институтында қызмет етті. Кейін Қ.Сәтбаев атындағы Қазақ ұлттық техникалық университетінің және Қазақстан-Ресей университетінің ректоры болды. Ол – 600-ден астам ғылыми жарияланымның, монографиялардың, оқулықтар мен жүзге тарта авторлық патенттердің авторы. Оның шәкірттері әлемнің түкпір-түкпірінде еңбек етеді. Көрнекті ғалым 15 ғылым докторы мен 40 ғылым кандидатын даярлады. Егде тартқан жасына қарамай бүгінгі таңда қоғамдық өмірге белсене араласып жүр, 15 жылдан бері Алматы қалалық ардагерлер кеңесін басқарып келеді.

Жамбыл ауданының Октябрь ауылында туған Ұлттық ғылым академиясының академигі Зейнолла Молдахметов те ғылымға ерте жастан ден қойып, осы күнге дейін химия саласының дамуына өз үлесін қосып келеді. Өкінішке қарай, алыс жолдан шаршап келген ол бұл кездесуге қатыса алмады. Шәкірті Арыстан Ғазалиев жиынға қатысушыларға ұстазы жайында әңгімелеп берді. Зейнолла Молдахметұлы да Мәскеудегі химиялық технологиялар институтының аспирантурасын бітірген. Оның зерттеулері органикалық молекулалардың фотохимиясы мен фотофизикасын, кванттық химия және органикалық молекулалардың реакция қасиеттерін ашуға бағытталған.

Академик Арыстан Ғазалиев жиналғандарға өзінің ғылымдағы жолы туралы да айтып берді. Ол Қарағанды мемлекеттік техникалық университетін көп жылдар бойы басқарды. Онға жуық кітап, 600-ден астам ғылыми мақала жариялап үлгерген. Қазақтың біртуар ғалымы Манаш Қозыбаевтан дәріс алғанын мақтаныш етеді.

